
<我的心願>
    這个歇熱，我參加本土語言閩南語師資的研習，佇這改研習當中，我對閩南語語言ê聲、韻、調基礎學習開始，到台灣民間文學、本土語言說唱藝術佮按怎融入本土文化進行教材實務編寫，佇這短短ê兩禮拜時間，我學著真濟，嘛知影家己應該行ê方向。
    有一條歌叫做『母親的名叫－台灣』，就是欲佮咱講，身為台灣人袂使得毋知台灣ê本土文化佮語言，毋過，老師有講，民間文學就是以口述傳播為主，也是屬佇庶民的文學，佇發展上往往會輸乎通俗文學ê力量，佇發展上有真濟限制。
    現代社會烏煙瘴氣，食錢官一大堆，為得財團ê利益，甚至予台灣被冠上『貪婪之島』ê污名，這是因為咱台灣已經失去了──根。

    每一個民族國家攏有伊家己ê根，有根才會生湠，根有源頭才會當予咱照順序來探討佮了解。咱台灣係佇亞洲東方ê一个海島，四面攏係壯大的海洋，為著脫離封閉走向多元文化發展，佇台灣有南島語、客語、華語，嘛有各自相當ê文學發展，目前佇政治、經濟、文化發展本土化的主導下，台語吸收真濟新ê語法佮言詞，發展出閣卡豐富的台語文學，不而過，真可惜，遮的發展卻干焦在少數學者佮專業人士身上爾爾，平常時干焦佇在專業書冊抑是論文發表中才看會得，欲講推展根本係咧講bàng-kah。
    真萬幸，這過研習，學著真實用ê知識，大大的提昇我佇本土語言ê能力，我更確定台灣語言文學會當繼續成長，因為台灣本土文化就是台灣ê──根。唯有了解咱的根，才能適當提供根欲發展所需要ê營養份，佮這欉台灣大樹灌溉，予伊會當欣欣向榮。
    身為一个國小ê教員，擔任的工課－就是傳道、授業佮解惑，老師會當佮一欉樹仔栽培成正閣直的大樹，嘛會當佮這欉樹仔拗成歪膏揤斜的毋成猴。我希望會當佮本土文化語言學予好，而且成為一个親像蕭藤村老師仝款，會當化做營養份來灌溉咱ê母親──台灣，嘛會當做夠親像張屏生教授所講：『老師的價值就佇咧舉手投足之間會當造就出有價值的「社會價值」』－這个”價值”就是我的心願。
